
Deuteronomium 28 vervolg (Boek van Herinnering) 

Deuteronomium 28! ....Vervloek is julle wat MY Wet en 
Gebod van Liefde tot VADER en NAASTE verag en haat! Julle 
weet wie julle is, want MY Gees openbaar dit aan julle! Oor 
julle het MY Geregtigheid gekom! Julle het die vervloeking 
self oor julle gebring en kan MY dus nie blameer nie!’ 

 28:45 En al hierdie vloeke sal oor jou kom en jou 
agtervolg en jou inhaal totdat jy verdelg is, omdat jy 
nie geluister het na die Stem van JaHWeH jou Elohey 
om Sy Gebooie en Sy Insettinge wat Hy jou beveel 
het, te hou nie; 

 28:46 en hulle sal by jou 'n Teken en 'n wonder wees, 
en by jou saad tot in ewigheid. 

 28:47 Omdat jy JaHWeH jou Elohey nie met vreugde 
en vrolikheid van hart weens die oorvloed van alles 
gedien het nie, 

 28:48 sal jy jou vyand wat JaHWeH teen jou sal stuur, 
dien in honger en in dors en in naaktheid en in gebrek 
aan alles; en hy sal 'n ysterjuk op jou nek sit totdat hy 
jou verdelg het. 

 28:49 JaHWeH sal teen jou 'n nasie bring van ver, van 
die Einde van die Aarde af, soos 'n arend vlieg - 'n 
nasie wie se taal jy nie verstaan nie, 

 28:50 'n nasie hard van aangesig, wat 'n grysaard nie 
ophelp en vir 'n seun geen barmhartigheid het nie. 

 28:51 En hulle sal die vrug van jou vee en die vrugte 
van jou Adamah[adamiet se Aarde] opeet totdat jy 
verdelg is; wat vir jou geen koring, druiwe of olie, 
aanteel van jou beeste of aanteel van jou kleinvee sal 
laat oorbly totdat hulle jou tot niet gemaak het nie. 

 28:52 En hulle sal jou in benoudheid bring in al jou 
poorte totdat jou hoë en versterkte mure val waarop 
jy in jou hele Aarde vertrou het; ja, hulle sal jou in 
benoudheid bring in al jou poorte in jou hele Aarde 
wat JaHWeH jou Elohey jou gegee het. 

 28:53 En jy sal die vrug van jou liggaam eet, die vlees 
van jou seuns en jou dogters wat JaHWeH jou Elohey 
jou gegee het, in die beleëring en in die benoudheid 
waarmee jou vyand jou benoud sal maak. 

 28:54 Die vertroetelde en delikate man by jou, wat 
groot en voortvarend is - sy oog sal sy broer en die 
vrou wat hy liefhet, en sy orige kinders wat hy nog 
behou het, skeef aankyk; 

 28:55 sodat hy aan geeneen van hulle iets sal gee van 
die vlees van sy kinders wat hy eet nie, omdat daar vir 
hom niks [anders] oorgelaat is in die beleëring en in 
die benoudheid waarmee jou vyand jou in al jou 
poorte benoud sal maak nie. 

 28:56 Die vertroetelde en delikate vrou by jou wat 
sag en teer is wat nie waag om die sool van haar voet 
op die Aarde neer te sit nie - haar oog sal die man wat 
aan haar sy is en haar seun en haar dogter skeef 

aankyk, 

 28:57 ook haar nageboorte wat tussen haar voete 
uitgaan, en haar kinders wat sy sal baar; want sy sal dit 
stilletjies eet by gebrek aan alles in die beleëring en in 
die benoudheid waarmee jou vyand jou in al jou 
poorte benoud sal maak. 

 28:58 As jy nie sorgvuldig al die woorde van hierdie 
Wet hou wat in hierdie Boekrol geskryf is, om hierdie 
eerbare en gedugte Naam, JaHWeH jou Elohey, te 
vrees nie, 

 28:59 dan sal JaHWeH oor jou en oor jou saad 
buitengewone plae bring, groot en aanhoudende plae, 
en aanhoudende siektes van besoedeling; 

 28:60 en Hy sal weer op jou bring al die siektes van 
Egipte waarvoor jy bang was, sodat hulle jou 
aanklewe. 

 28:61 Ook allerhande siektes en allerhande plae wat 
in die Boekrol van hierdie Wet nie geskrywe is nie, dié 
sal JaHWeH teen jou laat opkom totdat jy verdelg is. 

 28:62 En julle sal met min mense oorbly, in plaas dat 
julle gewees het soos die Sterre van die Hemele in 
menigte, omdat jy nie geluister het na die Stem van 
JaHWeH jou Elohey nie. 

 28:63 En soos JaHWeH oor julle bly was om aan julle 
goed te doen en julle te vermenigvuldig, so sal 
JaHWeH oor julle bly wees om julle tot niet te maak en 
julle te verdelg; en julle sal uitgeruk word vanuit die 
Adamah[adamiet se Aarde] waarheen jy gaan om haar 
in besit te neem. 

 28:64 En JaHWeH sal jou verstrooi onder al die volke, 
van die een einde van die Aarde tot by die ander einde 
van die Aarde; en daar sal jy [die] naam van gode van 
andere, hout en klip, dien, wat jy en jou vaders nie 
geken het nie. 

 28:65 En onder dié nasies sal jy geen rus hê nie, en vir 
jou voetsool sal daar geen rusplek wees nie; maar 
JaHWeH sal jou daar 'n bewende hart gee en 
smagtende oë en 'n kwynende siel. 

 28:66 En jou lewe sal voor jou [aan 'n draad] hang, en 
jy sal nag en dag skrik en van jou lewe nie seker wees 
nie. 

 28:67 In die môre sal jy sê: Ag, was dit maar aand! En 
in die aand sal jy sê: Ag, was dit maar môre! - vanweë 
die skrik van jou hart wat jou sal aangryp, en vanweë 
die gesig van jou oë wat jy sal sien. 

 28:68 En JaHWeH sal jou op skepe na Egipte 
terugbring, op die pad waarvan ek vir jou gesê het: Jy 
sal dit verder nie meer sien nie; en daar sal julle aan jul 
vyande as slawe en slavinne verkoop word, maar daar 
sal geen koper wees nie. 

